
შპს - საქართველოს დავით აღმაშენებლის უნივერსიტეტში კრედიტების 

აღიარებისა და გაანგარიშების დებულება 

 

მუხლი 1. რეგულირების საგანი  

 

1. წინამდებარე დებულება განსაზღვრავს შპს – საქართველოს დავით 

აღმაშენებლის უნივერსიტეტში (შემდგომში – უნივერსიტეტი) აკადემიური 

კრედიტების აღიარებისა და ევროპული კრედიტების ტრანსფერისა და 

დაგროვების სისტემის (ECTS) შესაბამისად კრედიტების გაანგარიშების წესსა 

და პირობებს.  

2. დებულება ეფუძნება: 

ა) საქართველოს კანონმდებლობას; 

ბ) ევროპული კრედიტების ტრანსფერისა და დაგროვების სისტემის (European 

Credit Transfer and Accumulation System – ECTS) პრინციპებს; 

გ) ევროპის უმაღლესი განათლების სივრცის (EHEA) ძირითად პრინციპებს.  

3. ამ დებულებით გათვალისწინებული პროცედურების განხორციელებისას 

უნივერსიტეტი ხელმძღვანელობს სამართლიანობის, გამჭვირვალობის, 

აკადემიური თანასწორობის, სწავლების შედეგებზე ორიენტირებულობისა და 

ხარისხის უზრუნველყოფის ევროპული სტანდარტების (ESG) პრინციპებით 

 

მუხლი 2. ტერმინთა განმარტებები 

 

1. ამ დებულებაში გამოყენებულ ტერმინებს აქვთ შემდეგი მნიშვნელობა: 

ა) აკადემიური კრედიტი (ECTS კრედიტი) – ევროპული კრედიტების 

ტრანსფერისა და დაგროვების სისტემის (ECTS) შესაბამისად განსაზღვრული 

ერთეული, რომელიც ასახავს სტუდენტის მიერ სწავლის შედეგების 

მისაღწევად საჭირო აკადემიურ დატვირთვას. უნივერსიტეტში ერთი ECTS 

კრედიტი შეადგენს 25 საათს; 

ბ) კრედიტების აღიარება – სტუდენტის მიერ სხვა უმაღლეს საგანმანათლებლო 

დაწესებულებაში, სხვა საგანმანათლებლო პროგრამის ფარგლებში ან 

საქართველოს კანონმდებლობით გათვალისწინებულ სხვა შემთხვევებში 

მიღწეული სწავლის შედეგებისა და მოპოვებული კრედიტების 

უნივერსიტეტის მიერ აღიარება; 

გ) კრედიტების გაანგარიშება – სხვა საკრედიტო სისტემაში მიღებული 

აკადემიური დატვირთვისა და სწავლის შედეგების ECTS კრედიტებში 

გადაყვანა და უნივერსიტეტის საგანმანათლებლო პროგრამასთან 

შესაბამისობის განსაზღვრა; 

დ) სწავლის შედეგები – ცოდნა, უნარები და პასუხისმგებლობა და ავტონომია, 

რომლებიც სტუდენტმა უნდა აჩვენოს სასწავლო კურსის, მოდულის ან 

საგანმანათლებლო პროგრამის წარმატებით დასრულების შემდეგ; 



ე) სილაბუსი – სასწავლო კურსის აღწერა, რომელიც განსაზღვრავს კურსის 

მიზნებს, სწავლის შედეგებს, შინაარსს, სწავლებისა და შეფასების მეთოდებს, 

სტუდენტის აკადემიურ დატვირთვასა და სხვა აუცილებელ ინფორმაციას; 

ვ) აკადემიური დატვირთვა – სტუდენტის მიერ სწავლის შედეგების 

მისაღწევად საჭირო დრო, რომელიც მოიცავს საკონტაქტო და დამოუკიდებელი 

მუშაობის საათებს; 

ზ) საკონტაქტო საათი – აკადემიური პერსონალის უშუალო ხელმძღვანელობით 

განხორციელებული სასწავლო საქმიანობის დრო; 

თ) დამოუკიდებელი მუშაობის საათი – სტუდენტის მიერ დამოუკიდებლად 

განხორციელებული სასწავლო საქმიანობის დრო; 

ი) ავტორიზებული/აღიარებული უმაღლესი საგანმანათლებლო დაწესებულება 

– საქართველოში მოქმედი ავტორიზებული ან უცხო სახელმწიფოში შესაბამისი 

ქვეყნის კანონმდებლობის შესაბამისად აღიარებული უმაღლესი 

საგანმანათლებლო დაწესებულება. 

2. ამ დებულებით განუსაზღვრელი ტერმინები განიმარტება საქართველოს 

კანონმდებლობის, ევროპული კრედიტების ტრანსფერისა და დაგროვების 

სისტემის (ECTS) და უნივერსიტეტის სხვა შიდა სამართლებრივი აქტების 

შესაბამისად. 

 

მუხლი 3. კრედიტების აღიარების საფაკულტეტო კომისია 

 

1. უნივერსიტეტში კრედიტების აღიარებისა და გაანგარიშების საკითხებს 

განიხილავს და შესაბამის გადაწყვეტილებას იღებს კრედიტების აღიარების 

საფაკულტეტო კომისია (შემდგომში – კომისია).  

2. კომისიის შემადგენლობას ამტკიცებს უნივერსიტეტის რექტორი შესაბამისი 

ფაკულტეტის დეკანის წარდგინებით.  

3. კომისიის შემადგენლობაში, შესაბამისი საგანმანათლებლო პროგრამის 

სპეციფიკის გათვალისწინებით, შეიძლება შედიოდნენ: 

ა) ფაკულტეტის დეკანი ან მისი მოადგილე – კომისიის თავმჯდომარე; 

ბ) საგანმანათლებლო პროგრამის ხელმძღვანელი/ხელმძღვანელები; 

გ) შესაბამისი პროგრამის განმახორციელებელი აკადემიური ან მოწვეული 

პერსონალი.  

4. კომისიის თავმჯდომარე ხელმძღვანელობს კომისიის საქმიანობას, იწვევს და 

წარმართავს სხდომებს, უზრუნველყოფს მათი ორგანიზებასა და 

გადაწყვეტილებების მიღების პროცესს.  

5. კომისიის თავმჯდომარე კომისიის წევრთაგან განსაზღვრავს კომისიის 

მდივანს, რომელიც პასუხისმგებელია სხდომების ორგანიზაციულ 

უზრუნველყოფაზე, დოკუმენტაციის წარმოებასა და კომისიის 

გადაწყვეტილებების (დასკვნების) გაფორმებაზე.  



6. კომისია იკრიბება საჭიროებისამებრ. სხდომა უფლებამოსილია, თუ მას ესწრება 

კომისიის წევრთა ნახევარზე მეტი.  

7. კომისიის გადაწყვეტილება მიიღება სხდომაზე დამსწრე წევრთა ხმების 

უმრავლესობით. ხმების თანაბრად გაყოფის შემთხვევაში გადამწყვეტია 

კომისიის თავმჯდომარის ხმა. 

 

მუხლი 4. კომისიის საქმიანობის პრინციპები  

 

1. კომისია კრედიტების აღიარებისა და/ან გაანგარიშების საკითხებს განიხილავს 

კანონიერების, ობიექტურობის, თანასწორობის, გამჭვირვალობის, 

მიუკერძოებლობისა და აკადემიური კეთილსინდისიერების პრინციპების 

საფუძველზე. 

2. კომისია გადაწყვეტილების მიღებისას აფასებს წარმოდგენილი სწავლის 

შედეგების, აკადემიური დატვირთვის, მიღებული კრედიტებისა და 

საგანმანათლებლო პროგრამის მოთხოვნების შესაბამისობას საქართველოს 

კანონმდებლობის, ევროპული კრედიტების ტრანსფერისა და დაგროვების 

სისტემის (ECTS) პრინციპებისა და უნივერსიტეტის შიდა სამართლებრივი 

აქტების შესაბამისად. 

3. კომისიის გადაწყვეტილება უნდა იყოს დასაბუთებული, ეფუძნებოდეს 

წარმოდგენილ დოკუმენტაციას და აისახოს კომისიის სხდომის ოქმსა და 

შესაბამის დასკვნაში. 

4. კომისია უფლებამოსილია, გადაწყვეტილების მისაღებად, საჭიროების 

შემთხვევაში, მოითხოვოს დამატებითი ინფორმაცია ან დოკუმენტაცია 

განმცხადებლისგან ან შესაბამისი საგანმანათლებლო პროგრამის 

ხელმძღვანელისგან. 

5. კომისია უზრუნველყოფს კრედიტების აღიარებისა და/ან გაანგარიშების 

საკითხების განხილვას ამ დებულებით დადგენილ ვადებში. 

6. კომისიის საქმიანობის მონიტორინგსა და პროცესის ხარისხის 

უზრუნველყოფას ახორციელებს უნივერსიტეტის ხარისხის უზრუნველყოფის 

სამსახური, რომელიც საჭიროების შემთხვევაში გასცემს რეკომენდაციებს 

პროცესის გაუმჯობესების მიზნით. 

 

მუხლი 5. კრედიტების აღიარების ან/და გადაანგარიშების პროცედურა 

 

1. საქართველოს კანონმდებლობით აღიარებული განათლების ფარგლებში 

დაგროვებული აკადემიური კრედიტების აღიარების ან/და  გადაანგარიშების 

მიზნით, სტუდენტი ან მისი უფლებამოსილი წარმომადგენელი  უნივერსიტეტს  

წარუდგენს წერილობით განცხადებას, შესაბამისი თანდართული 

დოკუმენტაციით,  მათ შორის:  



ა) შესაბამისი აკადემიური დაწესებულების მიერ ოფიციალურად გაცემული, 

ქართულ ენაზე ნათარგმნი და ნოტარიულად დამოწმებული აკადემიური ცნობა 

(Academic Transcript), რომელიც მოიცავს გავლილი სასწავლო კურსების, 

მიღებული შეფასებებისა და მინიჭებული კრედიტების ან საკონტაქტო 

საათების დეტალურ აღწერას; 

ბ) ინფორმაცია იმ საგანმანათლებლო დაწესებულების შესახებ, სადაც სწავლის 

პროცესი მიმდინარეობდა. 

2. აღიარების პროცესისთვის წარდგენილი დოკუმენტაცია უნდა იყოს გაცემული 

ავტორიზებული/აღიარებული საგანმანათლებლო დაწესებულების მიერ.  

3. ყალბი ან შეცდომაში შემყვანი დოკუმენტაციის წარდგენა წარმოადგენს 

აკადემიური პატიოსნების დარღვევას და იწვევს დისციპლინურ  

პასუხისმგებლობას უნივერსიტეტის შიდა რეგულაციებით დადგენილი წესით.  

4. სტუდენტს უფლება აქვს განცხადებას ასევე დაურთოს ისეთი დამატებითი 

მასალები, როგორიცაა: სასწავლო კურსების სილაბუსები, შეფასების სისტემის 

აღწერილობა და სხვა დამხმარე დოკუმენტები, რაც დაეხმარება კომისიას 

შესაბამისობის დადგენასა და კრედიტების აღიარების პროცესის ეფექტიანად 

წარმართვაში.  

5. იმ შემთხვევაში, როდესაც წარდგენილი დოკუმენტაცია არ შეიცავს საჭირო 

ინფორმაციას კურსების შინაარსის, მოცულობის ან შეფასების შესახებ, კომისიას 

უფლება აქვს დაინტერესებული პირისგან მოითხოვოს დამატებითი 

ინფორმაცია და განმარტებები, მათ შორის: 

ა) უნივერსიტეტის ავტორიზაციის/აკრედიტაციის დამადასტურებელი 

დოკუმენტი; 

ბ) სწავლების პერიოდში გამოყენებული შეფასების სისტემის  აღწერილობა;  

გ) სწავლების პერიოდში გამოყენებული კრედიტების სისტემის აღწერა;  

დ) სასწავლო კურსის  ხანგრძლივობის შესახებ ინფორმაცია;  

ე) აკადემიური დატვირთვის განაწილება – საკონტაქტო და დამოუკიდებელი 

საათების მიხედვით; 

ვ) საგანმანათლებლო პროგრამის სრული სტრუქტურა; 

ზ) სასწავლო კურსების სილაბუსები ან მათი დეტალური აღწერილობები. 

6. კომისია სწავლობს წარმოდგენილი ინფორმაციის შესაბამისობას 

უნივერსიტეტის საგანმანათლებლო პროგრამებთან და იღებს 

გადაწყვეტილებას კრედიტების აღიარების/გაანგარიშების შესახებ.  

7. სტუდენტი ვალდებულია სრულად და დროულად წარადგინოს კომისიის მიერ 

გამოთხოვილი დოკუმენტაცია.  

8. დოკუმენტაციის არასრულად ან დაგვიანებით წარდგენის შემთხვევაში, 

კომისია უფლებამოსილია შეაჩეროს ან შეწყვიტოს  კრედიტების აღიარების / 

გადაანგარიშების პროცედურა. 

 

მუხლი 6.  განცხადების განხილვა და გადაწყვეტილების მიღება   



 

1. კრედიტების აღიარების საფაკულტეტო კომისია განიხილავს სტუდენტის მიერ 

წარდგენილ განცხადებასა და თანდართულ დოკუმენტაციას და იღებს 

დასაბუთებულ გადაწყვეტილებას კრედიტების აღიარებისა და/ან 

გადაანგარიშების შესახებ. 

2. კომისია, გადაწყვეტილების მიღების პროცესში: 

ა) აანალიზებს სტუდენტის მიერ წარდგენილ დოკუმენტაციას, მათ შორის, 

სწავლების შედეგებს, კურსის შინაარსა და აკადემიურ დატვირთვას; 

ბ) აფასებს სასწავლო კურსების შესაბამისობას უნივერსიტეტის 

საგანმანათლებლო პროგრამებთან შინაარსობრივი, რაოდენობრივი და 

შედეგობრივი თვალსაზრისით; 

გ)  ადგენს გამოყენებული საკრედიტო სისტემების ეკვივალენტურობას;  

დ) აფასებს ინდივიდუალური შემთხვევების თავისებურებებს, მათ შორის, 

განსხვავებულ საგანმანათლებლო კონტექსტსა და უცხოური შეფასების 

სისტემის სპეციფიკას; 

ე) განსაზღვრავს, რომელი სასწავლო კურსები და რამდენი კრედიტი 

ექვემდებარება აღიარებას; 

ვ) ამზადებს გადაწყვეტილების დასაბუთებულ დასკვნას დადგენილი 

სამართლებრივი ფორმით; 

ზ) უზრუნველყოფს გადაწყვეტილების მიღების პროცესის გამჭვირვალობასა 

და სამართლიანობას. 

3. კომისია იღებს გადაწყვეტილებას სტუდენტის მიერ განცხადებისა და სრული 

დოკუმენტაციის წარდგენიდან 10 სამუშაო დღის განმავლობაში. 

4. განსაკუთრებულ შემთხვევებში (მაგალითად, რთულად დასადგენი 

ეკვივალენტობა, განსხვავებული შეფასების სისტემა, უცხოური კრედიტების 

გადაანგარიშება  და სხვა), განხილვის ვადა შეიძლება გაგრძელდეს დამატებით 

10 სამუშაო დღით. აღნიშნულის შესახებ სტუდენტს ეცნობება წერილობით. 

5. კომისიას უფლება აქვს დასაბუთებული საფუძვლით უარი განაცხადოს 

კრედიტების აღიარებასა და გადაანგარიშებაზე, თუ სტუდენტის მიერ 

წარმოდგენილი დოკუმენტაცია არ შეესაბამება დადგენილ მოთხოვნებს ან ვერ 

დგინდება სწავლის შედეგების შესაბამისობა უნივერსიტეტის 

საგანმანათლებლო მიზნებთან და სტანდარტებთან ან წარმოდგენილი 

ინფორმაცია არ იძლევა საკითხის ობიექტურად შეფასების შესაძლებლობას. 

 

მუხლი 7. კომისიის გადაწყვეტილება 

 

1. კომისია სტუდენტის მიერ წარდგენილი დოკუმენტაციის ანალიზის 

საფუძველზე ამზადებს კრედიტების აღიარებისა და/ან გაანგარიშების შესახებ 

დასაბუთებულ დასკვნას (ფორმა №1), რომელსაც ხელს აწერენ კომისიის 

თავმჯდომარე, წევრები და მდივანი. 



2. კომისიის დასკვნაში უნდა აისახოს: 

ა) აღიარებული სასწავლო კურსების ჩამონათვალი, დალაგებული 

საგანმანათლებლო პროგრამის ძირითადი და თავისუფალი კომპონენტების 

მიხედვით; 

ბ) თითოეული სასწავლო კურსის მიხედვით აღიარებული კრედიტების 

რაოდენობა; 

გ) საჭიროების შემთხვევაში, საგანმანათლებლო პროგრამის მოთხოვნებთან 

შესაბამისობის მიზნით გადაანგარიშებული კრედიტების რაოდენობა. 

დ) შეფასების ეკვივალენტური ქულები; 

ე) საჭიროების შემთხვევაში – გაყოფილი ან გაერთიანებული სასწავლო 

კურსები. 

3. კომისიის მიერ დამტკიცებული დასკვნა გადაწყვეტილების მიღებიდან 2 

სამუშაო დღის ვადაში ეგზავნება უნივერსიტეტის სასწავლო პროცესის 

ადმინისტრირების დეპარტამენტს შემდგომი ადმინისტრაციული 

პროცედურების განხორციელების მიზნით. 

 

მუხლი 8. სტუდენტის ინფორმირება და შეთანხმება 

 

1. სასწავლო პროცესის მართვის სამსახური, დასკვნის მიღებიდან 2 სამუშაო დღის 

ვადაში, ოფიციალური საკომუნიკაციო არხებით (ელექტრონული ფოსტით ან 

უნივერსიტეტის მიერ განსაზღვრული სხვა საშუალებით) აცნობებს სტუდენტს 

კომისიის დასკვნას. 

2. სტუდენტს კომისიის დასკვნის გაცნობიდან ეძლევა 3 სამუშაო დღე შემდეგი 

ქმედებების განსახორციელებლად: 

ა) დაეთანხმოს კომისიის დასკვნას და მოაწეროს ხელი შესაბამის შეთანხმებას 

საგანმანათლებლო პროგრამაზე გადასვლის ან პროგრამის ცვლილების შესახებ;  

ბ) არ დაეთანხმოს კომისიის დასკვნას და გაასაჩივროს იგი წინამდებარე 

დებულებით დადგენილი წესით. 

3. სტუდენტის თანხმობის შემთხვევაში, სასწავლო პროცესის ადმინისტრირების 

დეპარტამენტი უზრუნველყოფს აღიარებული კურსების ასახვას სტუდენტის 

ელექტრონულ აკადემიურ ბარათში. კომისიის დასკვნა ინახება სტუდენტის 

პირად საქმეში. 

4. იმ შემთხვევაში, თუ სტუდენტი მობილობის საფუძველზე იცვლის 

საგანმანათლებლო პროგრამას და აღიარებული კრედიტები სრულად არ 

ფარავს ახალი საგანმანათლებლო პროგრამის მოთხოვნებს, კომისია 

გადაწყვეტილებაში განსაზღვრავს ინდივიდუალური სასწავლო გეგმის 

შემუშავების აუცილებლობას. 

5. ინდივიდუალურ სასწავლო გეგმას, კომისიის გადაწყვეტილების საფუძველზე, 

შეიმუშავებს შესაბამისი საგანმანათლებლო პროგრამის ხელმძღვანელი და 

ამტკიცებს ფაკულტეტის დეკანი. 



 

მუხლი 9.  გაცვლითი პროგრამის ფარგლებში კრედიტების აღიარების წესი 

 

1. სტუდენტი, რომელიც მონაწილეობს უცხოეთის უმაღლეს საგანმანათლებლო 

დაწესებულებაში განხორციელებულ გაცვლით პროგრამაში, ვალდებულია 

გასავლელი სასწავლო კურსები წინასწარ შეათანხმოს შესაბამისი 

საგანმანათლებლო პროგრამის ხელმძღვანელსა და ფაკულტეტის დეკანთან. 

2. შეთანხმება ფორმდება საგანმანათლებლო ხელშეკრულების (Learning 

Agreement) სახით, რომელსაც ხელს აწერენ სტუდენტი და ფაკულტეტის 

დეკანი. 

3. საგანმანათლებლო ხელშეკრულება უნდა მოიცავდეს: 

ა) სტუდენტის პერსონალურ მონაცემებს; 

ბ) დეტალურ მონაცემებს მიმღები უნივერსიტეტის შესახებ; 

გ) დაგეგმილი სასწავლო კურსების ჩამონათვალს და შესაბამისი კრედიტების 

რაოდენობას; 

დ) თითოეული სასწავლო კურსის შესაბამისობას უნივერსიტეტის 

საგანმანათლებლო პროგრამასთან. 

4. საგანმანათლებლო ხელშეკრულება ითვალისწინებს, რომ მასში მითითებული 

სასწავლო კურსები აღიარებას დაექვემდებარება იმ პირობით, თუ სტუდენტი 

მათ წარმატებით დაასრულებს გაცვლითი პროგრამის ფარგლებში.4. სასწავლო 

პროცესში ცვლილების შეტანის შემთხვევაში, სტუდენტი ვალდებულია 

წინასწარ შეათანხმოს აღნიშნული ცვლილება უნივერსიტეტთან და 

ოფიციალურად განაახლოს საგანმანათლებლო ხელშეკრულება (Changes to 

Learning Agreement). 

5. გაცვლითი პროგრამის დასრულების შემდეგ, სტუდენტი ვალდებულია 

უნივერსიტეტს წარუდგინოს შემდეგი დოკუმენტაცია: 

ა) ნიშნების ამსახველი ოფიციალური დოკუმენტი (Transcript of Records); 

ბ) საგანმანათლებლო ხელშეკრულება და მისი ცვლილებები; 

გ) საჭიროების შემთხვევაში, სასწავლო კურსების სილაბუსები ან მათი 

დეტალური აღწერილობები. 

6. კომისია განიხილავს წარდგენილ დოკუმენტაციას და იღებს გადაწყვეტილებას 

კრედიტების აღიარების შესახებ, წინამდებარე დებულებით დადგენილი 

წესით.  

7. იმ შემთხვევაში, თუ გაცვლითი პროგრამის ფარგლებში გავლილი სასწავლო 

კურსები სრულად არ შეესაბამება უნივერსიტეტის საგანმანათლებლო 

პროგრამას, ისინი, კომისიის გადაწყვეტილებით, შეიძლება აღიარებულ იქნეს 

თავისუფალი კომპონენტის ან ძირითადი სწავლების სფეროს არჩევითი 

სასწავლო კურსების სახით. 

 

მუხლი 10. სასწავლო კურსებისა და კრედიტების აღიარების პრინციპები 
 



1. კრედიტების აღიარება ეფუძნება სტუდენტის მიერ გავლილი სასწავლო 

კურსების ან მოდულების შინაარსობრივ ანალიზს და მათ შესაბამისობას 

უნივერსიტეტის შესაბამის  საგანმანათლებლო პროგრამასთან. 

2. კრედიტების აღიარებისას კომისია ითვალისწინებს: 

ა) სტუდენტის მიერ მიღწეული სწავლის შედეგების შესაბამისობას 

უნივერსიტეტის საგანმანათლებლო პროგრამის შინაარსთან და მიზნებთან;  

ბ) ძირითადი სწავლების სფეროსა და თავისუფალი კომპონენტის  

სავალდებულო და არჩევით სასწავლო კურსებთან კრედიტების შესაბამისობას 

და თანხვედრას; 

გ) დამატებითი საგანმანათლებლო პროგრამის (Minor) ფარგლებში მიღებული 

კრედიტების აღიარების შესაძლებლობას. 

გ) პროგრამის შიგნით დამატებითი სპეციალობების (minor) სრულად ან 

ნაწილობრივ აღიარების შესაძლებლობას. 

3. სასწავლო კურსების შესაბამისობა დგინდება შემდეგი კრიტერიუმების 

საფუძველზე: 

ა) სასწავლო კურსის შინაარსი და თეორიული დატვირთვა;  

ბ) მიღწეული სწავლის შედეგები;  

გ) მინიჭებული კრედიტების რაოდენობა. 

4. კრედიტების აღიარება ვრცელდება მხოლოდ ფორმალური განათლების 

სისტემაში მიღებულ სწავლის შედეგებზე. არაფორმალური ან არაოფიციალური 

სწავლების შედეგად მიღებული კრედიტები აღიარებას არ ექვემდებარება. 

5. აღიარებას ექვემდებარება საქართველოს ან უცხოეთის კანონმდებლობის 

შესაბამისად ავტორიზებული ან აღიარებული საგანმანათლებლო 

დაწესებულების ფარგლებში გავლილი როგორც ძირითადი სწავლების 

სფეროს, ისე თავისუფალი კომპონენტის სავალდებულო და არჩევითი 

სასწავლო კურსები. 

6. სასწავლო კურსის დასახელების ან მცირე სტრუქტურული სხვაობების 

მიუხედავად აღიარებას ექვემდებარება  სტუდენტის მიერ გავლილი სასწავლო 

კურსი, თუ მისი სწავლების შედეგები და შინაარსი არსებითად შეესაბამება 

უნივერსიტეტის შესაბამისი საგანმანათლებლო პროგრამით 

გათვალისწინებულ სასწავლო კურსს. 

7. იმ შემთხვევაში, თუ სტუდენტის მიერ გავლილი სასწავლო კურსი 

უნივერსიტეტის საგანმანათლებლო პროგრამით არ არის გათვალისწინებული, 

კურსის შინაარსობრივი ანალიზის საფუძველზე, შესაძლებელია მისი აღიარება: 

ა) თავისუფალი კომპონენტის არჩევით სასწავლო კურსად;  

ბ) ძირითადი სწავლების სფეროს  არჩევით სასწავლო კურსად, თუ მისი 

აღიარება შეესაბამება აკადემიური მიზნებისა და  სწავლის შედეგების ლოგიკას. 

8. სტუდენტის მიერ სრულად ათვისებული დამატებითი საგანმანათლებლო 

პროგრამა (minor) ექვემდებარება აღიარებას პირობით და აისახება დიპლომის 

დანართის დამატებით ნაწილში, როგორც დამატებითი აკადემიური მიღწევა, 



მიუხედავად იმისა, აქვს თუ არა უნივერსიტეტს ანალოგიური დამატებითი 

პროგრამა.  

9. არასრულად ათვისებული დამატებითი საგანმანათლებლო პროგრამის (Minor) 

ფარგლებში გავლილი სასწავლო კურსების აღიარება შესაძლებელია 

თავისუფალი კომპონენტის არჩევითი სასწავლო კურსების ფარგლებში, მაგრამ 

არაუმეტეს კრედიტების იმ ოდენობისა, რაც განსაზღვრულია უნივერსიტეტის 

შესაბამისი საგანმანათლებლო  პროგრამით. 

10. იმ შემთხვევაში, თუ თავისუფალი კომპონენტის ფარგლებში ასაღიარებელი 

კრედიტების რაოდენობა აღემატება უნივერსიტეტის შესაბამისი 

საგანმანათლებლო პროგრამით დადგენილ ზღვარს, კომისია, სტუდენტთან 

შეთანხმებით, ირჩევს უმაღლესი შეფასების მქონე კურსებს; დარჩენილი 

კურსები აისახება დიპლომის დანართის დამატებით ნაწილში დამატებითი 

აკადემიური მიღწევების სახით.  

11. სასწავლო კურსის კრედიტების აღიარება ხდება შემდეგი წესით: 

ა) სასწავლო კურსის კრედიტების რაოდენობის სრული თანხვედრის 

შემთხვევაში - კრედიტის აღიარება ხდება უცვლელად; 

ბ) იმ შემთხვევაში, თუ სტუდენტის მიერ ათვისებული სასწავლო კურსის 

კრედიტები აღემატება უნივერსიტეტის შესაბამისი სასწავლო კურსის 

კრედიტებს - აღიარება ხდება უნივერსიტეტის პროგრამით განსაზღვრული 

მაქსიმალური კრედიტის ფარგლებში; 

გ) თუ სტუდენტის მიერ ათვისებული სასწავლო კურსის კრედიტების 

რაოდენობა ნაკლებია, კომისია სასწავლო კურსის შინაარსის, მიღწეული 

სწავლის შედეგებისა და აკადემიური დატვირთვის საფუძველზე იღებს 

გადაწყვეტილებას მისი აღიარების შესახებ. 

12. კომისია უფლებამოსილია განახორციელოს სასწავლო კურსების 

შინაარსობრივი ანალიზი და საჭიროების შემთხვევაში:   

ა) რამდენიმე სასწავლო კურსის გაერთიანებით აღიაროს ერთი სასწავლო 

კურსი; 

ბ) ერთი სასწავლო კურსის გაყოფით აღიაროს რამდენიმე სასწავლო კურსი. 

13. სასწავლო კურსების შერწყმა ან გაყოფა ეფუძნება საგანმანათლებლო 

პროგრამის მიზნებს, სწავლის შედეგებსა და სტრუქტურას. 

14. იმ შემთხვევაში, როდესაც წარმოდგენილი დოკუმენტაცია არ შეიცავს 

ინდივიდუალური სასწავლო კურსების შესახებ დეტალურ ინფორმაციას 

(მაგალითად, მოდულური სისტემის პირობებში), კომისია მოდულის 

შინაარსობრივი ანალიზის საფუძველზე განსაზღვრავს მოდულის შესაბამისი 

კომპონენტების კრედიტულ  ეკვივალენტურობას უნივერსიტეტის 

საგანმანათლებლო პროგრამასთან. 

15. საგანმანათლებლო პროგრამის შეცვლის შემთხვევაში, სტუდენტის მიერ 

გავლილი ძირითადი სწავლების სფეროს სასწავლო კურსების აღიარება 

დასაშვებია თავისუფალი კომპონენტის ან ძირითადი სწავლების სფეროს 



არჩევითი კურსების ფარგლებში, მაგრამ არაუმეტეს უნივერსიტეტის 

შესაბამისი საგანმანათლებლო  პროგრამით განსაზღვრული კრედიტების 

ზღვრული ოდენობისა. 

16. ახალ ან მოდიფიცირებულ საგანმანათლებლო პროგრამაზე გადასვლის 

შემთხვევაში, კომისია ხელმძღვანელობს სტუდენტის სასარგებლოდ 

მაქსიმალური შესაბამისობის პრინციპით და უზრუნველყოფს უკვე 

აღიარებული კრედიტების შენარჩუნებას, თუ ამის საწინააღმდეგო საფუძველი 

არ არსებობს. 

 

მუხლი 11. კრედიტების გადაანგარიშების წესი 

 

1. უნივერსიტეტი, საქართველოს კანონმდებლობით დადგენილი წესით, 

ახორციელებს სტუდენტის აკადემიური დატვირთვის კრედიტებში 

გადაანგარიშებას იმ საგანმანათლებლო პროგრამების შემთხვევაში, რომლებიც 

არ არის შესრულებული ევროპული კრედიტების ტრანსფერისა და დაგროვების 

სისტემის (ECTS) შესაბამისად. 

2. შეფასების ხუთბალიანი სისტემის 100-ქულიან შეფასების სისტემასთან 

შესაბამისობა განისაზღვრება უნივერსიტეტის მიერ დადგენილი შეფასებათა 

ეკვივალენტურობის პრინციპების საფუძველზე, კერძოდ: 

 

ფრიადი (5) 91 ქულა A 

კარგი (4)  84 ქულა  B 

დამაკმაყოფილებელი (3) 69 ქულა D 

 

3. არადიფერენცირებული შეფასების („ჩათვლის”) აღიარების შემთხვევაში, 

„ჩათვლას“ ენიჭება პირობითი ქულა, რომელიც წარმოადგენს სტუდენტის მიერ 

ყველა შეფასებულ საგანში მიღებული ქულების საშუალო არითმეტიკულს 

(მთელ რიცხვამდე დამრგვალებულს). უცხოეთში მიღებული განათლების 

შემთხვევაში, პირობითი ქულა გამოითვლება შესაბამის საგნებში მიღებული 

შეფასებების საშუალო არითმეტიკულის საფუძველზე. 

4. თუ სტუდენტის მიერ წარდგენილი დოკუმენტაციით დგინდება, რომ უსდ არ 

იყენებს კრედიტების ევროპულ სისტემას, კომისია სწავლების დატვირთვას 

გამოითვლის საკონტაქტო საათებისა და დამოუკიდებელი მუშაობის საათების 

ჯამით. ამ შემთხვევაში, კომისია დამოუკიდებელი მუშაობის საათებს 

გამოითვლის საკონტაქტო საათების სტანდარტულ კოეფიციენტზე 

გამრავლებით (1.5 ან, საჭიროების შემთხვევაში, სხვა ლოგიკურად 

დასაბუთებული კოეფიციენტი).  საერთო საათების რაოდენობა იყოფა 25-ზე (1 

კრედიტი შეესაბამება 25 საათს), რის შედეგადაც გამოითვლება ეკვივალენტური 

ECTS კრედიტი. ამასთან, არამთელი კრედიტები მრგვალდება უახლოეს მთელ 

რიცხვამდე. 



5. იმ სტუდენტებისთვის, რომელთა განათლებაც მიღებულია იმ პერიოდში, 

როდესაც კრედიტების მინიჭება არ ხდებოდა, კურსების კრედიტებზე 

გადაყვანა ხდება კომისიის მიერ დადგენილი პრინციპების და ამ დებულებით 

განსაზღვრული წესების შესაბამისად. 

6. თუ უცხოეთის უმაღლეს საგანმანათლებლო დაწესებულებაში სტუდენტთა  

ცოდნის შეფასების სისტემა  მოიცავს არა ქულებს, არამედ  შეფასების 

აღმნიშვნელ ლათინურ ასოებს (A, B, C, D, E, A+, A, A- და სხვ.) ან  სიტყვიერ 

განსაზღვრებებს (ფრიადი, ძალიან კარგი, კარგი, დამაკმაყოფილებელი, 

საკმარისი),  და არ არსებობს ამ  სისტემის განმარტების ოფიციალური  

დოკუმენტი, ამ შეფასებების გადაყვანა უნივერსიტეტის  სისტემაზე ხდება 

შემდეგი წესით: 

 

A + ფრიადი 100 

A ფრიადი 95 

A - ფრიადი 91 

B + ძალიან კარგი 90 

B ძალიან კარგი 85 

B - ძალიან კარგი 81 

C + კარგი 80 

C კარგი 75 

C - კარგი 71 

D + დამაკმაყოფილებელი 70 

D დამაკმაყოფილებელი 65 

D - დამაკმაყოფილებელი 61 

E + საკმარისი 60 

E საკმარისი 55 

E - საკმარისი 51 

 

7. იმ შემთხვევაში, თუ შეფასების ან აკადემიური დატვირთვის შესახებ 

დეტალური ინფორმაცია არ მოიპოვება, კომისიას უფლება აქვს გამოიყენოს 

ეკვივალენტობის შეფასების (equivalency assessment) მეთოდი, საერთაშორისო 

საუკეთესო პრაქტიკისა და უნივერსიტეტის შიდა მონაცემთა ბაზის 

საფუძველზე. 

8. ყველა გადაანგარიშება ფორმდება წერილობით და თან ერთვის კრედიტების 

აღიარების დასკვნას, რომელიც ინახება სტუდენტის პირად საქმეში. 

 

მუხლი 12. რეკომენდირებული სასწავლო სემესტრის განსაზღვრის წესი 

 

1. აღიარებული კრედიტების რაოდენობის გათვალისწინებით, სტუდენტს 

განესაზღვრება რეკომენდებული სასწავლო სემესტრი. რეკომენდებული 

სემესტრი წარმოადგენს საორიენტაციო მაჩვენებელს და საბოლოო 



გადაწყვეტილება მიიღება ამ მუხლით დადგენილი კრიტერიუმების 

გათვალისწინებით. 

 

ა) 4 წლიანი საგანმანათლებლო პროგრამისთვის  შემდეგი სქემის მიხედვით: 

 

აღიარებული კრედიტი შესაბამისი სემესტრი 

0–14 I სემესტრი 

15–44 II სემესტრი 

45–74 III სემესტრი 

75–104 IV სემესტრი 

105–134 V სემესტრი 

135–164 VI სემესტრი 

165–194 VII სემესტრი 

195–240 VIII სემესტრი 

 

ბ) 3 წლიანი საგანმანათლებლო პროგრამისთვის  შემდეგი სქემის მიხედვით: 

 

აღიარებული კრედიტი შესაბამისი სემესტრი 

0–14 I სემესტრი 

15–44 II სემესტრი 

45–74 III სემესტრი 

75–104 IV სემესტრი 

105–134 V სემესტრი 

135–180 VI სემესტრი 

 

გ) 2 წლიანი საგანმანათლებლო პროგრამისთვის  შემდეგი სქემის მიხედვით: 

 

აღიარებული კრედიტი შესაბამისი სემესტრი 

0–14 I სემესტრი 

15–44 II სემესტრი 

45–74 III სემესტრი 

75–120 IV სემესტრი 

 

დ) დიპლომირებული სტომატოლოგის ინტეგრირებული პროგრამის 

შემთხვევაში,  რეკომენდებული სემესტრი განისაზღვრება შემდეგი ცხრილის 

შესაბამისად:  
 

აღიარებული კრედიტი შესაბამისი სემესტრი 

0–14 I სემესტრი 

15–44 II სემესტრი 

45–74 III სემესტრი 

75–104 IV სემესტრი 

105–134 V სემესტრი 



135–164 VI სემესტრი 

165–194 VII სემესტრი 

195–224 VIII სემესტრი 

225–254 IX სემესტრი 

255–300 X სემესტრი 

 

2. რეკომენდებული სასწავლო სემესტრი შეიძლება განსხვავდებოდეს ცხრილში 

მითითებული სემესტრისგან, თუ საგანმანათლებლო პროგრამის სტრუქტურა, 

სასწავლო კურსების წინაპირობები, მათი გამოცხადების პერიოდულობა, 

სტუდენტის ინდივიდუალური სასწავლო გეგმა ან უნივერსიტეტში 

დადგენილი აკადემიური დატვირთვის მოთხოვნები არ იძლევა შესაბამისი 

სემესტრიდან სწავლის გაგრძელების შესაძლებლობას. 

3. რეკომენდებული სასწავლო სემესტრის განსაზღვრისას კომისია 

ითვალისწინებს: 

ა) აღიარებული კრედიტების რაოდენობას; 

ბ) საგანმანათლებლო პროგრამის სტრუქტურასა და მოცულობას; 

გ) სასწავლო კურსების წინაპირობებს; 

დ) სასწავლო კურსების გამოცხადების პერიოდულობას; 

ე) სტუდენტის მიერ აუთვისებელ სავალდებულო სასწავლო კურსებს; 

ვ) სტუდენტის მიერ ნორმატიულ ვადაში საგანმანათლებლო პროგრამის 

დასრულების შესაძლებლობას; 

ზ) უნივერსიტეტში დადგენილ სტუდენტის მაქსიმალურ დასაშვებ აკადემიურ 

დატვირთვას; 

თ) სტუდენტის მიერ სასწავლო წლის განმავლობაში დასაშვები მაქსიმალური 

აკადემიური დატვირთვის ფარგლებში საგანმანათლებლო პროგრამის 

დასრულების შესაძლებლობას. 

4. საგანმანათლებლო პროგრამის სპეციფიკის კურიკულუმის შემადგენელი 

სასწავლო კურსების წინაპირობების და მათი გამოცხადების პერიოდულობის 

გათვალისწინებით, შესაძლებელია, სტუდენტს დასჭირდეს დამატებითი 

სემესტრის (სემესტრების) გავლა, რის შესახებაც სტუდენტს ინფორმაცია 

მიეწოდება წინასწარ.  

5. აკადემიურად თავსებად კურსებში სტუდენტის მიერ მიღებული შეფასებები 

(ქულები) რჩება უცვლელი. 

 

თავი II. განათლების აღიარებისა და კრედიტების თავსებადობის დადგენის 

ცალკეული შემთხვევები 

 

მუხლი 13. ლიცენზირებულ უმაღლეს საგანმანათლებლო დაწესებულებაში 

მიღებული განათლების სახელმწიფო აღიარებისა და სწავლის შედეგების 

შესაბამისობის დადგენა 

 



1. ლიცენზირებულ უმაღლეს საგანმანათლებლო დაწესებულებაში მიღებული 

უმაღლესი განათლების სახელმწიფო აღიარება ხორციელდება საქართველოს 

განათლების, მეცნიერებისა და ახალგაზრდობის მინისტრის 2010 წლის 1 

ოქტომბრის №98/ნ ბრძანებით დამტკიცებული „საქართველოში გაცემული 

საგანმანათლებლო დოკუმენტების ნამდვილობის დადასტურებისა და 

უცხოეთში მიღებული განათლების აღიარების წესის“ შესაბამისად.  

2. საქართველოს კანონმდებლობით დადგენილი წესით უნივერსიტეტში 

ჩარიცხულ პირს უფლება აქვს მოითხოვოს ლიცენზირებულ უმაღლეს 

საგანმანათლებლო დაწესებულებაში მიღწეული სწავლის შედეგების 

შესაბამისობის დადგენა უნივერსიტეტის შესაბამისი საგანმანათლებლო 

პროგრამის სწავლის შედეგებთან.  

3. განათლების აღიარების ადმინისტრაციულ წარმოებას ახორციელებს და 

საბოლოო გადაწყვეტილებას იღებს სსიპ – განათლების ხარისხის განვითარების 

ეროვნული ცენტრი დაინტერესებული პირის განცხადების საფუძველზე.  

4. ცენტრის მიმართვის საფუძველზე უნივერსიტეტი უზრუნველყოფს პირის მიერ 

მიღწეული სწავლის შედეგების შეფასებას და, საჭიროების შემთხვევაში, 

ატარებს შესაბამის გამოცდას საგანმანათლებლო პროგრამის იმ კომპონენტებში, 

რომელთა მიზანია დადგინდეს, ფლობს თუ არა პირი შესაბამისი სასწავლო 

კომპონენტით გათვალისწინებულ ცოდნას, უნარებსა და კომპეტენციებს.  

5. გამოცდის ჩატარების ორგანიზებას უზრუნველყოფს უნივერსიტეტის 

სასწავლო პროცესის მართვის დეპარტამენტი შესაბამის ფაკულტეტთან 

თანამშრომლობით.  

6. გამოცდის ჩატარების წესი, ფორმატი და საგამოცდო თემატიკა მტკიცდება 

შესაბამისი ფაკულტეტის დეკანის ინდივიდუალური ადმინისტრაციულ-

სამართლებრივი აქტით.  

7. გამოცდის ჩატარების თარიღის, ადგილისა და პირობების შესახებ პირს 

ეცნობება გამოცდის ჩატარებამდე არანაკლებ 2 (ორი) კვირით ადრე, გარდა იმ 

შემთხვევისა, როდესაც პირი თავად ითხოვს გამოცდის უფრო მოკლე ვადაში 

ჩატარებას. გამოცდის ჩატარების შესახებ წინასწარ ეცნობება განათლების 

ხარისხის განვითარების ეროვნულ ცენტრს, რომელიც უფლებამოსილია 

განახორციელოს გამოცდის მიმდინარეობის მონიტორინგი.  

8. გამოცდა ჩაითვლება წარმატებით ჩაბარებულად, თუ პირი დააგროვებს 100 

ქულიდან არანაკლებ 51 ქულას.  

9. გამოცდის შედეგებისა და წარმოდგენილი დოკუმენტაციის შეფასების 

საფუძველზე უნივერსიტეტის კრედიტების აღიარების კომისია ამზადებს 

დასაბუთებულ დასკვნას, რომელსაც ხელს აწერს კომისიის ყველა წევრი.  

10. კომისიის დასკვნა უნდა მოიცავდეს: 

ა) უნივერსიტეტის შესაბამის საგანმანათლებლო პროგრამის კომპონენტებთან 

სწავლის შედეგების შესაბამისობის შეფასებას; 



ბ) იმ სასწავლო კომპონენტების ჩამონათვალს, რომლებთანაც დადგინდა 

შესაბამისობა; 

გ) აღიარებისათვის რეკომენდებული კრედიტების რაოდენობას.  

11. კომისიის დასკვნა ეგზავნება სსიპ – განათლების ხარისხის განვითარების 

ეროვნულ ცენტრს, რომელიც საქართველოს კანონმდებლობით დადგენილი 

წესით იღებს გადაწყვეტილებას განათლების სრულად აღიარების, ნაწილობრივ 

აღიარების ან აღიარებაზე უარის თქმის შესახებ.  

12. განათლების სრულად ან ნაწილობრივ აღიარების შემთხვევაში უნივერსიტეტი, 

ცენტრის გადაწყვეტილების საფუძველზე, განსაზღვრავს აღიარებული 

კრედიტების რაოდენობას, შესაბამის სემესტრს და ასახავს აღიარებულ 

სასწავლო კომპონენტებს სტუდენტის აკადემიურ ჩანაწერში.  

 

მუხლი 14. საერთაშორისო დაცვის მქონე პირის მიერ მიღებული განათლების 

აღიარების თავისებურებანი 

 

1. საერთაშორისო დაცვის მქონე პირის მიერ უცხოეთში მიღებული უმაღლესი 

განათლების აღიარება ხორციელდება საქართველოს განათლების, 

მეცნიერებისა და ახალგაზრდობის მინისტრის 2010 წლის 1 ოქტომბრის №98/ნ 

ბრძანებით დამტკიცებული „საქართველოში გაცემული საგანმანათლებლო 

დოკუმენტების ნამდვილობის დადასტურებისა და უცხოეთში მიღებული 

განათლების აღიარების წესის“ შესაბამისად.  

2. განათლების ხარისხის განვითარების ეროვნული ცენტრის მიმართვის 

საფუძველზე უნივერსიტეტი უზრუნველყოფს საერთაშორისო დაცვის მქონე 

პირის მიერ მიღებული უმაღლესი განათლების ან/და კვალიფიკაციის 

შესაბამისი ცოდნის, უნარებისა და კომპეტენციების შეფასებას შესაბამისი 

გამოცდის ჩატარების გზით.  

3. გამოცდა ტარდება ქართულ ან რომელიმე უცხო ენაზე, უნივერსიტეტსა და 

საერთაშორისო დაცვის მქონე პირს შორის მიღწეული შეთანხმების 

შესაბამისად. უნივერსიტეტი ვალდებულია გამოცდა ჩაატაროს იმ ენაზე, 

რომელზეც ახორციელებს საერთაშორისო დაცვის მქონე პირის მიერ შერჩეულ 

საგანმანათლებლო პროგრამას.  

4. გამოცდის ჩატარების ორგანიზებას უზრუნველყოფს სასწავლო პროცესის 

მართვის დეპარტამენტი შესაბამის ფაკულტეტთან თანამშრომლობით.  

5. გამოცდის ჩატარების წესი და საგამოცდო თემატიკა მტკიცდება შესაბამისი 

ფაკულტეტის დეკანის ინდივიდუალური ადმინისტრაციულ-სამართლებრივი 

აქტით, განათლების ხარისხის განვითარების ეროვნული ცენტრის მიერ 

გადმოგზავნილი ინფორმაციისა და დოკუმენტაციის მიღებიდან 10 (ათი) 

სამუშაო დღის ვადაში.  



6. გამოცდის ჩატარების წესი და საგამოცდო თემატიკა საერთაშორისო დაცვის 

მქონე პირს ეცნობება გამოცდის ჩატარებამდე არანაკლებ 10 (ათი) სამუშაო 

დღით ადრე.  

7. გამოცდის შედეგების საფუძველზე უნივერსიტეტი ადგენს საერთაშორისო 

დაცვის მქონე პირის მიერ შესაბამისი ცოდნის, უნარებისა და კომპეტენციების 

ფლობას და აფასებს მისი უმაღლესი განათლების ან/და კვალიფიკაციის 

შესაბამისობას უნივერსიტეტის შესაბამის საგანმანათლებლო პროგრამასთან. 

გამოცდის ჩატარებიდან 20 (ოცი) სამუშაო დღის ვადაში უნივერსიტეტი 

განათლების ხარისხის განვითარების ეროვნულ ცენტრს უგზავნის დასკვნას 

სწავლის პერიოდში გავლილი საგნების ნუსხის, გამოცდებზე მიღებული 

შეფასებებისა და კრედიტებით გაანგარიშების შესახებ. 

 

მუხლი 15. უცხოეთში სწავლის პერიოდში მიღებული განათლების აღიარების 

თავისებურებანი 

 

1. უცხოეთში სწავლის პერიოდში უმაღლესი საგანმანათლებლო პროგრამის 

ფარგლებში მიღებული განათლების აღიარება ხორციელდება საქართველოს 

განათლების, მეცნიერებისა და ახალგაზრდობის მინისტრის 2010 წლის 1 

ოქტომბრის №98/ნ ბრძანებით დამტკიცებული „საქართველოში გაცემული 

საგანმანათლებლო დოკუმენტების ნამდვილობის დადასტურებისა და 

უცხოეთში მიღებული განათლების აღიარების წესის“ შესაბამისად.  

2. დაინტერესებული პირის განცხადების საფუძველზე განათლების ხარისხის 

განვითარების ეროვნული ცენტრი ადგენს უცხოეთში სწავლის პერიოდში 

მიღწეული სწავლის შედეგების თავსებადობას ეროვნული კვალიფიკაციების 

ჩარჩოს შესაბამისი საფეხურის სწავლის შედეგებთან და, საჭიროების 

შემთხვევაში, უნივერსიტეტს მიმართავს შესაბამისი საგანმანათლებლო 

პროგრამის ფარგლებში მიღებული განათლების შეფასებისა და კრედიტების 

აღიარების შესახებ დასკვნის მომზადების მოთხოვნით.  

3. ცენტრის მიმართვის მიღებიდან 10 სამუშაო დღის ვადაში უნივერსიტეტის 

კრედიტების აღიარების კომისია: 

ა) ადგენს პირის მიერ უცხოეთში სწავლის პერიოდში მიღწეული სწავლის 

შედეგების თავსებადობას უნივერსიტეტის შესაბამის საგანმანათლებლო 

პროგრამასთან; 

ბ) აფასებს სასწავლო კომპონენტების შესაბამისობას; 

გ) ამზადებს დასაბუთებულ დასკვნას შესაბამისი კრედიტების აღიარების 

შესახებ.  

4. შინაარსობრივი შეფასების საფუძველზე კომისია უფლებამოსილია: 

ა) დაადგინოს უცხოეთში გავლილი და უნივერსიტეტის საგანმანათლებლო 

პროგრამით გათვალისწინებული სასწავლო კომპონენტების შესაბამისობა, 

მიუხედავად მათი სახელწოდებების განსხვავებისა; 



ბ) აღიაროს ისეთი სასწავლო კომპონენტიც, რომელიც პირდაპირ არ არის 

გათვალისწინებული შესაბამისი საგანმანათლებლო პროგრამით, თუ იგი 

შეესაბამება პროგრამის სწავლის შედეგებსა და აკადემიურ მიზნებს; 

გ) განსაზღვროს კრედიტების მოცულობა იმ შემთხვევაში, თუ უცხოური 

საგანმანათლებლო პროგრამა არ არის შესრულებული ევროპული კრედიტების 

ტრანსფერისა და დაგროვების სისტემის (ECTS) შესაბამისად.  

5. კრედიტების აღიარება ფორმდება შესაბამისი ფაკულტეტის კრედიტების 

აღიარების კომისიის დასაბუთებული დასკვნით, რომელშიც მიეთითება: 

ა) უცხოეთში სწავლის პერიოდში გავლილი საგანმანათლებლო პროგრამისა და 

სასწავლო კომპონენტების შესაბამისობა უნივერსიტეტის შესაბამის 

საგანმანათლებლო პროგრამასთან; 

ბ) აღიარებული კრედიტების რაოდენობა; 

გ) აღიარებული სასწავლო კომპონენტები.  

6. უნივერსიტეტის დასაბუთებული დასკვნის საფუძველზე განათლების 

ხარისხის განვითარების ეროვნული ცენტრი იღებს გადაწყვეტილებას 

უცხოეთში სწავლის პერიოდში მიღებული უმაღლესი განათლების აღიარების 

შესახებ და აღიარებს კრედიტების იმ რაოდენობას, რომელიც შეესაბამება 

უნივერსიტეტის მიერ განსაზღვრულ თავსებად სასწავლო კომპონენტებს.  

7. თუ უცხოეთში სწავლის პერიოდი მოიცავს სადოქტორო საგანმანათლებლო 

პროგრამის კვლევითი კომპონენტის შესრულებას, აღნიშნული კვლევითი 

კომპონენტის აკადემიური და შინაარსობრივი შესაბამისობის შეფასებისა და 

აღიარების შესახებ გადაწყვეტილებას იღებს უნივერსიტეტი.  

8. თუ უნივერსიტეტსა და უცხოურ უმაღლეს საგანმანათლებლო დაწესებულებას 

შორის გაფორმებულია შეთანხმება გაცვლითი პროგრამის განხორციელების 

ან/და კრედიტების ურთიერთაღიარების შესახებ, უნივერსიტეტი 

უფლებამოსილია განათლების ხარისხის განვითარების ეროვნული 

ცენტრისგან მიიღოს წინასწარი თანხმობა, რომელიც გაცვლითი პროგრამის 

ფარგლებში მიღებული განათლების ავტომატური აღიარების საფუძველს 

წარმოადგენს.  

9. წინასწარი თანხმობის მისაღებად უნივერსიტეტი ცენტრს წარუდგენს 

უნივერსიტეტსა და უცხოურ უმაღლეს საგანმანათლებლო დაწესებულებას 

შორის გაფორმებულ შეთანხმებას, რომელიც უნდა შეესაბამებოდეს უცხოეთში 

მიღებული განათლების აღიარების მარეგულირებელ კანონმდებლობას.  

10. ცენტრის მიერ გაცემული წინასწარი თანხმობა მოქმედებს 2 (ორი) წლის ვადით. 

ამ შემთხვევაში გაცვლითი პროგრამის ფარგლებში მიღებული განათლება 

აღიარებულად ითვლება ამ მუხლით გათვალისწინებული პროცედურების 

განხორციელების გარეშე. 

 

მუხლი 16. ერთი კვალიფიკაციის ფარგლებში მიღწეული სწავლის შედეგების სხვა 

კვალიფიკაციის მიზნებისათვის აღიარება 



1. ერთი კვალიფიკაციის ფარგლებში მიღწეული სწავლის შედეგების სხვა 

კვალიფიკაციის მიზნებისათვის აღიარება ხორციელდება „უმაღლესი 

განათლების შესახებ“ საქართველოს კანონისა და წინამდებარე დებულების 

შესაბამისად.  

2. უნივერსიტეტი უფლებამოსილია აღიაროს აკადემიური უმაღლესი 

განათლების შესაბამისი საფეხურის საგანმანათლებლო პროგრამის ფარგლებში 

მიღწეული სწავლის შედეგები იმავე საფეხურის სხვა საგანმანათლებლო 

პროგრამის მოთხოვნების შესასრულებლად, შესაბამისი კვალიფიკაციის 

მინიჭების მიზნით.  

3. აღიარებას ექვემდებარება იმ საგანმანათლებლო პროგრამის ფარგლებში 

მიღებული კრედიტები, რომელზეც ჩარიცხვა და სწავლა განხორციელდა 

საქართველოს კანონმდებლობით დადგენილი წესით.  

4. საქართველოს კანონმდებლობის შესაბამისად უნივერსიტეტში ჩარიცხულ პირს 

უფლება აქვს, წერილობითი განცხადებით მიმართოს უნივერსიტეტს და 

მოითხოვოს ერთი კვალიფიკაციის ფარგლებში მიღწეული სწავლის შედეგების 

აღიარება სხვა კვალიფიკაციის მიზნებისათვის. განცხადებას თან უნდა 

ერთვოდეს: 

ა) შესაბამისი კვალიფიკაციის დამადასტურებელი დოკუმენტი/დიპლომი; 

ბ) დიპლომის დანართი ან შესაბამისი ნიშნების ფურცელი/სასწავლო ბარათი; 

გ) წინა კვალიფიკაციის ფარგლებში გავლილი შესაბამისი სასწავლო კურსების 

სილაბუსები ან მათი დეტალური აღწერილობები.  

5. სტუდენტის მიერ წარმოდგენილი დოკუმენტაციის საფუძველზე კომისია 

ადგენს სხვა საგანმანათლებლო პროგრამის ფარგლებში მიღწეული სწავლის 

შედეგების შესაბამისობას უნივერსიტეტის შესაბამის საგანმანათლებლო 

პროგრამასთან და იღებს გადაწყვეტილებას შესაბამისი კრედიტების აღიარების 

შესახებ.  

6. საგანმანათლებლო პროგრამებით გათვალისწინებული სასწავლო კურსების 

შინაარსობრივი ანალიზის საფუძველზე კომისია უფლებამოსილია დაადგინოს 

კურსების შესაბამისობა მათი სახელწოდებების განსხვავების მიუხედავად. 

დასაშვებია იმ სასწავლო კურსების აღიარებაც, რომლებიც პირდაპირ არ არის 

გათვალისწინებული შესაბამისი საგანმანათლებლო პროგრამით, თუ ისინი 

აკადემიურად შეესაბამება პროგრამის მიზნებსა და სწავლის შედეგებს.  

7. თუ წარმოდგენილი დოკუმენტაცია არასრულია ან საჭიროებს დაზუსტებას, 

კომისია უფლებამოსილია განმცხადებელს მოსთხოვოს დამატებითი 

დოკუმენტაციის ან ინფორმაციის წარმოდგენა. თუ განმცხადებელი კომისიის 

მიერ განსაზღვრულ ვადაში არ წარმოადგენს მოთხოვნილ დოკუმენტაციას ან 

ინფორმაციას, კომისია უფლებამოსილია უარი თქვას კრედიტების აღიარებაზე.  

8. კომისია უფლებამოსილია წინამდებარე დებულებით დადგენილი წესით 

გადაიანგარიშოს სტუდენტის აკადემიური დატვირთვა კრედიტებით იმ 

საგანმანათლებლო პროგრამის შემთხვევაში, რომელიც არ არის შესრულებული 



ევროპული კრედიტების ტრანსფერისა და დაგროვების სისტემის (ECTS) 

შესაბამისად.  

9. კრედიტების აღიარების შესახებ გადაწყვეტილება მიიღება კომისიის 

სხდომაზე, დამსწრე წევრთა ხმათა უმრავლესობით და ფორმდება კომისიის 

დასაბუთებული დასკვნით.  

10. კომისიის დასაბუთებული დასკვნა წარმოადგენს უნივერსიტეტის მიერ 

კრედიტების აღიარების შესახებ გადაწყვეტილების საფუძველს. 

 

III. აპელაცია, ხარისხის უზრუნველყოფა და დასკვნითი დებულებები 

  

მუხლი 17. კრედიტების აღიარების შესახებ მიღებული გადაწყვეტილების 

გასაჩივრების წესი 

 

1. სტუდენტს უფლება აქვს გაასაჩივროს კრედიტების აღიარების შესახებ 

კრედიტების აღიარების საფაკულტეტო კომისიის გადაწყვეტილება. 

2. საჩივარი წერილობით წარედგინება უნივერსიტეტის რექტორს 

გადაწყვეტილების გაცნობიდან 3 (სამი) სამუშაო დღის ვადაში. 

3. საჩივარში უნდა მიეთითოს: 

ა) გასაჩივრებული გადაწყვეტილება ან მისი კონკრეტული ნაწილი; 

ბ) გასაჩივრების ფაქტობრივი და სამართლებრივი საფუძვლები; 

გ) დამატებითი დოკუმენტები ან მტკიცებულებები (ასეთის არსებობის 

შემთხვევაში). 

4. საჩივრის მიღების შემდეგ რექტორი, ინდივიდუალური ადმინისტრაციულ-

სამართლებრივი აქტით, კონკრეტული საჩივრის განხილვის მიზნით ქმნის 

კრედიტების აღიარების სააპელაციო კომისიას. 

5. კრედიტების აღიარების სააპელაციო კომისია შედგება არანაკლებ 3 წევრისაგან. 

კომისიის შემადგენლობაში არ შეიძლება შედიოდეს პირი, რომელიც 

მონაწილეობდა გასაჩივრებული გადაწყვეტილების მიღებაში. 

6. სააპელაციო კომისია ვალდებულია საჩივარი განიხილოს მისი მიღებიდან 5 

(ხუთი) სამუშაო დღის ვადაში და შეაფასოს: 

ა) სტუდენტის მიერ წარმოდგენილი დოკუმენტაცია და დამატებითი 

ინფორმაცია; 

ბ) საჩივრის ფაქტობრივი, სამართლებრივი და პროცედურული საფუძვლები; 

გ) კრედიტების აღიარების საფაკულტეტო კომისიის მიერ მიღებული 

გადაწყვეტილების დასაბუთებულობა. 

7. საჩივრის განხილვის პროცესში სტუდენტს უფლება აქვს დაესწროს სააპელაციო 

კომისიის სხდომას, მათ შორის დისტანციური კომუნიკაციის საშუალებით, 

გაეცნოს საქმის მასალებს და წარადგინოს დამატებითი განმარტებები ან 

მტკიცებულებები. 



8. სააპელაციო კომისია საჩივრის განხილვის შედეგად იღებს ერთ-ერთ შემდეგ 

გადაწყვეტილებას: 

ა) საჩივრის სრულად დაკმაყოფილების შესახებ; 

ბ) საჩივრის ნაწილობრივ დაკმაყოფილების შესახებ; 

გ) საჩივრის დაკმაყოფილებაზე უარის შესახებ. 

9. სააპელაციო კომისიის გადაწყვეტილება ფორმდება დასაბუთებული 

წერილობითი დასკვნის სახით, რომელსაც ხელს აწერენ კომისიის 

თავმჯდომარე და წევრები. 

10. სასწავლო პროცესის ადმინისტრირების დეპარტამენტი უზრუნველყოფს 

სააპელაციო კომისიის გადაწყვეტილების სტუდენტისათვის ოფიციალურად 

გაცნობას მისი მიღებიდან 3 (სამი) სამუშაო დღის ვადაში. 

11. სააპელაციო კომისიის გადაწყვეტილება საბოლოოა უნივერსიტეტის 

ფარგლებში და შეიძლება გასაჩივრდეს სასამართლოში, საქართველოს 

კანონმდებლობით დადგენილი წესით. 

12. სასწავლო პროცესის ადმინისტრირების დეპარტამენტი უზრუნველყოფს 

სააპელაციო კომისიის საქმიანობის ორგანიზაციულ და ადმინისტრაციულ 

მხარდაჭერას, შესაბამისი დოკუმენტაციის აღრიცხვასა და შენახვას. 

 

მუხლი 18. კრედიტების აღიარების პროცესის მონიტორინგი და ხარისხის 

უზრუნველყოფა 

 

1. კრედიტების აღიარების პროცედურებისა და გადაწყვეტილებების ხარისხის 

მონიტორინგს ახორციელებს უნივერსიტეტის ხარისხის უზრუნველყოფის 

სამსახური. 

2. ხარისხის უზრუნველყოფის სამსახური, არანაკლებ წელიწადში ერთხელ, 

ახორციელებს კრედიტების აღიარების პროცესის შეფასებას და ამოწმებს: 

ა) კომისიის გადაწყვეტილებების თანმიმდევრულობასა და 

დასაბუთებულობას; 

ბ) პროცედურული წესების დაცვას; 

გ) სტუდენტთა საჩივრებისა და უკუკავშირის ანალიზს; 

დ) წინამდებარე დებულებით გათვალისწინებული ვადების დაცვას. 

3. მონიტორინგის შედეგების საფუძველზე ხარისხის უზრუნველყოფის 

სამსახური უფლებამოსილია შეიმუშაოს რეკომენდაციები კრედიტების 

აღიარების პროცესის გაუმჯობესების მიზნით და, საჭიროების შემთხვევაში, 

წარადგინოს შესაბამისი წინადადებები წინამდებარე დებულების ან 

უნივერსიტეტის შიდა რეგულაციების სრულყოფის შესახებ. 

 

მუხლი 19. კონფიდენციალურობა და პერსონალური მონაცემების დაცვა 

 



1. კრედიტების აღიარების პროცესში წარმოდგენილი პირადი და აკადემიური 

მონაცემები მუშავდება და დაცულია „პერსონალურ მონაცემთა დაცვის შესახებ“ 

საქართველოს კანონისა და უნივერსიტეტის შიდა რეგულაციების შესაბამისად. 

2. სტუდენტის პერსონალური მონაცემების მესამე პირისთვის გადაცემა 

დასაშვებია მხოლოდ სტუდენტის თანხმობით ან საქართველოს 

კანონმდებლობით გათვალისწინებულ შემთხვევებში. 

 

მუხლი 20. დებულების მოქმედება და გადახედვის წესი 

 

1. წინამდებარე დებულებას ამტკიცებს უნივერსიტეტის რექტორი 

ინდივიდუალური ადმინისტრაციულ-სამართლებრივი აქტით (ბრძანებით). 

2. წინამდებარე დებულება ექვემდებარება პერიოდულ გადახედვას არანაკლებ 3 

(სამ) წელიწადში ერთხელ ან, საჭიროების შემთხვევაში, უფრო ადრე, 

საქართველოს კანონმდებლობის, ხარისხის უზრუნველყოფის მოთხოვნების, 

აკრედიტაციის სტანდარტების ან უნივერსიტეტის საქმიანობის საჭიროებების 

გათვალისწინებით. 

3. წინამდებარე დებულებაში ცვლილებების ინიცირების უფლება აქვთ: 

ა) უნივერსიტეტის ხარისხის უზრუნველყოფის სამსახურს; 

ბ) ფაკულტეტს; 

გ) უნივერსიტეტის რექტორს. 

4. წინამდებარე დებულება ძალაში შედის რექტორის მიერ მისი დამტკიცების 

დღიდან. 


